
REPUBLIKA E SHQIPËRISË
KUVENDI

P R O J E K T L I GJ

Nr.______/2026


PËR KONTABILITETIN NË SEKTORIN PUBLIK
Në mbështetje të neneve 78 , 81,  pika 1 dhe 83, pika 1 të Kushtetutës, me propozimin e Këshillit të Ministrave, Kuvendi i Republikës së Shqipërisë,

VENDOSI:


[bookmark: _Toc212977528]KREU I
[bookmark: _Toc212977529]DISPOZITA TË PËRGJITHSHME
[bookmark: _Toc212977530]Neni 1
Qëllimi
Ky ligj ka për qëllim të sigurojë një sistem të unifikuar, të besueshëm dhe transparent të kontabilitetit në sektorin publik, në funksion të përmirësimit të raportimit financiar, rritjes së përgjegjshmërisë në përdorimin e fondeve publike dhe harmonizimit me standardet ndërkombëtare.


Neni 2
Objekti
Ky ligj ka për objekt:
a) përcaktimin e kuadrit rregullator për kontabilitetin në sektorin publik në Republikën e Shqipërisë;
b) rregullimin e procesit të mbajtjes së kontabilitetit, përgatitjes, paraqitjes dhe publikimit të pasqyrave financiare vjetore, individuale dhe të konsoliduara, nga njësitë e sektorit publik;
c) përcaktimin e strukturave përgjegjëse për mbajtjen e kontabilitetit, përgatitjen dhe paraqitjen e pasqyrave financiare, rolet dhe funksionet e tyre.

[bookmark: _Toc212977531]Neni 3
Fusha e zbatimit
1. Sektori publik, në kuptim të këtij ligji, përfshin  të gjitha njësitë që kanë detyrimin të mbajnë kontabilitetin dhe paraqesin pasqyra financiare sipas këtij ligji. Ai përfshin njësitë e qeverisjes së përgjithshme, si më poshtë:
[bookmark: _Hlk212469417]a) njësitë e qeverisjes qendrore të cilat përfshijnë institucionet e pushtetit ekzekutiv, legjislativ, gjyqësor, institucionet e pavarura të krijuara me Kushtetutë ose me ligj, si dhe njësitë e kontrolluara prej tyre që kanë si veprimtari parësore përmbushjen e funksioneve të qeverisjes qendrore;  
b) njësitë e vetëqeverisjes vendore të cilat përfshijnë njësitë e niveleve të ndryshme të qeverisjes vendore, si dhe njësitë e kontrolluara prej tyre, të krijuara me Kushtetutë ose me ligj, që kanë si veprimtari parësore përmbushjen e funksioneve të qeverisjes vendore;
c) njësitë e fondeve speciale të cilat përfshijnë njesite e krijuara me ligj, si dhe njësitë e kontrolluara prej tyre, që ushtrojnë funksione të posaçme në nivel qendror ose vendor.
[bookmark: _Hlk206861973]2. Shoqëritë tregtare me kapital shtetëror, organizatat jofitimprurëse, si dhe çdo njësi tjetër që ushtron veprimtari tregtare, nuk janë të detyruara të mbajnë kontabilitet sipas këtij ligji, por përfshihen në pasqyrat financiare të konsoliduara kur kontrollohen nga njësi publike, në përputhje me parimin e kontrollit të përcaktuar në nenin 4, pika 8, të këtij ligji.
[bookmark: _Toc212977532]Neni 4
Përkufizime
Në zbatim të këtij ligji, termat e mëposhtëm kanë këto kuptime:
[bookmark: _Hlk203507180]1. “Rregullat e Kontabilitetit Publik” – janë rregullat që përcaktojnë mënyrën e mbajtjes së kontabilitetit dhe të përgatitjes e paraqitjes së pasqyrave financiare në sektorin publik, të cilat përfshijnë standarde, udhëzime, manuale, plan llogarish, rregulla të harmonizuara pjesërisht ose plotësisht me standardet ndërkombëtare të kontabilitetit për sektorin publik, në përputhje me kontekstin vendas.
2. “Standardet Ndërkombëtare të Kontabilitetit të Sektorit Publik” (SNKSP) - janë standarde të përgatitura dhe publikuara nga Bordi i Standardeve Ndërkombëtare të Kontabilitetit për Sektorin Publik, që përcaktojnë parimet dhe kërkesat për raportimin financiar të qeverive dhe njësive të tjera publike.
3. “Kontabiliteti në bazë të të drejtave dhe detyrimeve të konstatuara” - është metoda e kontabilitetit sipas së cilës transaksionet dhe ngjarjet regjistrohen dhe paraqiten në çastin e ndodhjes së tyre, pavarësisht nga momenti i arkëtimit ose pagesës së shumave përkatëse.
4. “Njësi raportuese” - është çdo njësi e sektorit publik, e përcaktuar në nenin 3 të këtij ligji, që ka detyrimin të mbajë kontabilitet dhe të përgatisë pasqyra financiare vjetore, individuale dhe /ose të konsoliduara, në përputhje me dispozitat e këtij ligji.
5. “Pasqyra financiare individuale” - janë pasqyrat financiare të përgatitura nga një njësi e veçantë raportuese që përfaqësojnë pozicionin financiar, performancën dhe flukset monetare të saj, pa përfshirë informacionin financiar të njësive të tjera që ajo mund të kontrollojë.
6. “Pasqyra financiare të konsoliduara” - janë pasqyrat financiare të një grupi, të paraqitura sikur të ishin një njësi e vetme. 
7. “Grup” - është njësia raportuese e përbërë nga njësia kontrolluese dhe të gjitha njësitë e saj të kontrolluara, që paraqet pasqyrat financiare të konsoliduara si një njësi e vetme.
8. “Kontroll apo parim i kontrollit”- një njësi kontrollon një njësi tjetër,  kur ajo është e ekspozuar, ose ka të drejta, ndaj përfitimeve të ndryshueshme që burojnë nga përfshirja e saj me njësinë tjetër dhe ka aftësinë të ndikojë në natyrën ose shumën e këtyre përfitimeve përmes fuqisë së saj mbi njësinë tjetër. Fuqia përbëhet nga të drejtat ekzistuese që i japin njësisë aftësinë aktuale për të drejtuar aktivitetet përkatëse të një njësie tjetër. Në këtë kontekst:
a) “Njësi e kontrolluar” - është një njësi që kontrollohet nga një njësi tjetër;
b) “Njësi kontrolluese’’ - është një njësi që kontrollon një ose më shumë njësi të tjera.
9. “Vlera e drejtë” - është çmimi që do të merrej për shitjen e një aktivi ose që do të paguhej për të transferuar një detyrim, në një transaksion të rregullt midis pjesëmarrësve të tregut në datën e matjes.
[bookmark: _Hlk203506917]10. Termat ‘nëpunës i parë autorizues’, ‘nëpunës autorizues’, ‘nëpunës zbatues’ dhe ‘menaxher’ - kanë kuptimin e përcaktuar në Ligjin nr.10296, datë 08.07.2010 “Për menaxhimin financiar dhe kontrollin”, i ndryshuar. Çdo ndryshim i mëvonshëm në këtë ligj zbatohet automatikisht dhe për qëllimet e këtij ligji, përveç rasteve kur parashikohet shprehimisht ndryshe.
[bookmark: _Hlk203506789]11. Termat ‘sistem i thesarit’/ ‘Sistem Informatik Financiar i Qeverisë (SIFQ)’ - kanë kuptimin e përcaktuar në Ligjin nr. 9936, datë 26.06.2008 “Për menaxhimin e sistemit buxhetor në Republikën e Shqipërisë” i ndryshuar.  Çdo ndryshim i mëvonshëm në këtë ligj zbatohet automatikisht edhe për qëllimet e këtij ligji, përveç rasteve kur parashikohet shprehimisht ndryshe.
12. “Politikat kontabël” - janë parimet, bazat, konventat, rregullat dhe praktikat e zbatuara nga një njësi raportuese në përgatitjen dhe paraqitjen e pasqyrave të saj financiare, me qëllim që këto pasqyra të jenë në përputhje me kuadrin rregullator të kontabilitetit të sektorit publik.
13. “Sistem kontabël” - është tërësia e metodave, procedurave, burimeve dhe mjeteve në dispozicion që përdoret nga një njësi raportuese për të identifikuar, njohur, matur, regjistruar, klasifikuar dhe paraqitur të dhënat financiare që lidhen me transaksionet dhe ngjarjet ekonomike, në përputhje me rregullat e kontabilitetit dhe nevojat e raportimit financiar.
14. “Aktiv” - është një burim që aktualisht kontrollohet nga njësia si rezultat i ngjarjeve të kaluara.
15. “Detyrim” është detyrimi aktual i njësisë për të transferuar burime si rezultat i ngjarjeve të kaluara.
16. “Të ardhurat” - janë rritjet në pozicionin financiar neto të njësisë, përveç rritjeve që rrjedhin nga kontributet e fondeve neto.
17. “Shpenzimet” - janë uljet në pozicionin financiar neto të njësisë, përveç uljeve që rrjedhin nga shpërndarjet e fondeve neto.
[bookmark: _Toc212977533]Neni 5
Karakteristikat cilësore të informacionit financiar
1. Informacioni i paraqitur në pasqyrat financiare të njësive të sektorit publik është i dobishëm për marrjen e vendimeve dhe për vlerësimin e përgjegjshmërisë, si dhe duhet të përmbushë karakteristikat cilësore të mëposhtme:
a) Përshtatshmëria është cilësia e informacionit që e bën atë të aftë të ndikojë në vendimmarrje, në vlerësimet e përdoruesve dhe në arritjen e objektivave të raportimit financiar.
b) Paraqitja me besnikëri është cilësia sipas së cilës informacioni përfaqëson në mënyrë të plotë, neutrale dhe pa gabime materiale ngjarjet që synon të përshkruajë.
c) Kuptueshmëria është cilësia sipas të cilës informacioni paraqitet në mënyrë të qartë  dhe të strukturuar, duke qenë  i kuptueshëm për përdoruesit me njohuri të arsyeshme të fushës.
ç) Korrektësia kohore është cilësia sipas së cilës informacioni vihet në dispozicion në kohën e duhur për të qenë i dobishëm për përdorim.
d) Krahasueshmëria është cilësia sipas të cilës informacioni mundëson  identifikimin e ngjashmërive dhe dallimeve ndërmjet periudhave dhe njësive të ndryshme.
dh) Verifikueshmëria është cilësia sipas të cilës informacioni mbështetet në të dhëna të verifikueshme duke mundësuar që përdorues të ndryshëm të arrijnë në përfundime të ngjashme.
2. Zbatimi i karakteristikave cilësore mund të kufizohet nga këto parime:
a) Materialiteti është parimi kur mosdeklarimi ose paraqitja e pasaktë e një informacioni mund të ndikojë në vendimmarrjen dhe në vlerësimet e përdoruesve.
b) Kosto–Përfitimi është parimi sipas të cilit përfitimet nga sigurimi i informacionit duhet të tejkalojnë kostot e prodhimit dhe përpunimit të tij.
c) Ekuilibri midis karakteristikave cilësore është parimi sipas të cilit, në rast mospërputhjesh ndërmjet karakteristikave të ndryshme, kërkohet balancimi për të siguruar informacionin më të dobishëm të mundshëm.

[bookmark: _Toc212977534]KREU II
[bookmark: _Toc212977535]RREGULLAT PËR NJOHJEN, MATJEN DHE REGJISTRIMIN KONTABËL

[bookmark: _Toc212977536]Neni 6
Parimet e përgjithshme të regjistrimit kontabël
1. Njësitë raportuese mbajnë regjistra kontabël të plotë, të saktë dhe të përditësuar, të cilët mbështesin informacionin e paraqitur në pasqyrat financiare dhe janë të gatshëm për procesin e konsolidimit financiar.
2. Regjistrimi i transaksioneve dhe ngjarjeve kryhet sipas metodës së të drejtave dhe detyrimeve të konstatuara, në momentin  e ndodhjes së tyre, pavarësisht nga arkëtimi ose pagesa e shumave përkatëse, referuar Standardeve Ndërkombëtare të Kontabilitetit të Sektorit Publik (në vijim SNKSP).
3. Regjistrimi kontabël kryhet në mënyrë kronologjike dhe sistematike, duke përdorur metodën e regjistrimit të dyfishtë.

[bookmark: _Toc212977537]Neni 7
Dokumentacioni justifikues dhe kontabël
1. Çdo regjistrim kontabël mbështetet në dokumentacion justifikues, i cili siguron që informacioni i regjistruar është i plotë, i saktë dhe i verifikueshëm, duke përfaqësuar me besnikëri veprimin financiar përkatës.
[bookmark: _Hlk206955366]2. Dokumentacioni justifikues përfshin dokumente në formë shkresore ose elektronike, të cilat përshkruajnë me qartësi dhe saktësi natyrën, përmbajtjen dhe kontekstin e transaksionit.
3. Çdo dokument justifikues përmban të dhëna të identifikueshme që sigurojnë gjurmueshmërinë dhe vlefshmërinë e tij kontabël, si origjina, natyra, data, vendi, objekti, sasia, vlera, identiteti i palëve të përfshira dhe çdo informacion tjetër që i jep dokumentit fuqi provuese.
4.  Dokumenti kontabël është bartësi formal i regjistrimit kontabël, në formë shkresore ose elektronike, i cili  pasqyron kronologjikisht dhe sistematikisht transaksionet financiare të njësisë publike, mbi bazën e dokumentacionit justifikues.
5. Kriteret e detajuara për përmbajtjen, formën, përdorimin dhe ruajtjen e dokumentacionit justifikues dhe kontabël përcaktohen me udhëzim të ministrit përgjegjës për financat. 

[bookmark: _Toc212977538]Neni 8
Gjuha dhe monedha e kontabilitetit
1. Regjistrat kontabël, librat dhe pasqyrat financiare mbahen dhe paraqiten në gjuhën shqipe.
2. Monedha e paraqitjes, me të cilën përgatiten pasqyrat financiare është, si rregull,  monedha zyrtare e Republikës së Shqipërisë, përveç rasteve kur përcaktohet ndryshe me udhëzim të ministrit përgjegjës për financat. 

[bookmark: _Toc212977539]Neni 9  
Plani i llogarive kontabël
1. Ministri përgjegjës për financat, me udhëzim, miraton dhe përditëson planin e llogarive kontabël, i cili është i detyrueshëm për të gjitha njësitë raportuese të përcaktuara në këtë ligj.
2. Plani i llogarive kontabël:
a) strukturohet në mënyrë të tillë që siguron regjistrimin e saktë të transaksioneve kontabël sipas klasifikimeve funksionale, ekonomike dhe administrative;
b) është i harmonizuar me klasifikimin buxhetor dhe me kuadrin rregullator të kontabilitetit për sektorin publik;
c) përcakton përmbajtjen ekonomike dhe përdorimin e çdo llogarie për qëllime të raportimit financiar dhe të  konsolidimit.
3. Përdorimi i planit të llogarive kontabël është i detyrueshëm për të gjitha transaksionet kontabël të regjistruara në sistemet e kontabilitetit të njësive të sektorit publik, në përputhje me kriteret dhe rregullat e percaktuara me udhëzim të ministrit përgjegjës për financat.
[bookmark: _Toc212977540]Neni 10
Mbajtja e kontabilitetit dhe sistemi i informacionit financiar
1. Llogaritë dhe të dhënat kontabël mbahen manualisht ose nëpërmjet një sistemi të integruar të informacionit financiar, i cili duhet të sigurojë përpunimin dhe ruajtjen e të dhënave me saktësi, integritet, siguri, gjurmueshmëri dhe aksesueshmëri, dhe të jetë i aftë të prodhojë të dhëna kontabël, libra dhe pasqyra financiare. 
2. Kur llogaritë mbahen nëpërmjet sistemeve të kompjuterizuara, procedurat për përdorimin, funksionimin dhe sigurinë e tyre përcaktohen dhe dokumentohen në manuale funksionale, teknike dhe përdorimi, duke garantuar gjenerimin e informacionit, të plotë, të saktë, dhe të mbrojtur nga ndërhyrjet e paautorizuara, për qëllime të  raportimit financiar dhe të auditimit.
3. Sistemi Informatik Financiar i Qeverisë përdoret për kontabilitetin dhe raportimin e transaksioneve financiare të njësive publike, në përputhje me kriteret dhe rregullat e përcaktuara me udhëzim të ministrit përgjegjës për financat.

[bookmark: _Toc212977541]Neni 11
Arkivimi dhe ruajtja e dokumentacionit justifikues dhe kontabël
1. Njësitë raportuese janë të detyruara të ruajnë dokumentacionin justifikues dhe kontabël në një formë që garanton integritetin, sigurinë, besueshmërinë dhe aksesin e vazhdueshëm gjatë gjithë periudhës së ruajtjes.
2. Dokumentacioni mund të ruhet në formë fizike dhe/ ose elektronike, me kusht që të sigurohet vërtetësia, gjurmueshmëria dhe ruajtja e përmbajtjes, në përputhje me kriteret dhe rregullat e përcaktuara me udhëzim të ministrit përgjegjës për financat.
3. Dokumentacioni ruhet për një periudhë jo më të shkurtër se dhjetë (10) vjet nga përfundimi i periudhës kontabël përkatëse, përveç rasteve kur parashikohet ndryshe në akte të tjera rregullatore në fuqi. 

[bookmark: _Toc212977542]Neni 12
Periudha raportuese
1. Kohëzgjatja e periudhës raportuese është 12 (dymbëdhjetë) muaj. 
2. Periudha raportuese fillon në datën 1 janar dhe përfundon në datën 31 dhjetor të vitit përkatës. 
[bookmark: _Toc212977543]Neni 13
Njohja dhe matja e aktiveve dhe detyrimeve
1. Aktivet, detyrimet, të ardhurat dhe shpenzimet maten dhe regjistrohen në pasqyrat financiare në përputhje me bazat e matjes të përcaktuara në Rregullat e Kontabilitetit Publik. Matja fillestare bëhet me koston e transaksionit ose vlerën e drejtë, ndërsa matja e mëpasshme bazohet në koston historike, vlerën e drejtë, koston e zëvendësimit, vlerën aktuale ose vlerën në përdorim. 
2. Zgjedhja e bazës së matjes kryhet duke marrë në konsideratë aftësinë e saj për të përmbushur qëllimin e raportimit dhe karakteristikat cilësore të informacionit financiar. E njëjta bazë matjeje mund të mos jetë e përshtatshme për matjen fillestare dhe matjen e mëpasshme. 
3. Matja individuale e aktiveve dhe detyrimeve zbatohet veçanërisht për përgatitjen e pasqyrës së pozicionit financiar fillestar në zbatim të këtij ligji.
4. Ministri përgjegjës për financat, me bashkëpropozim të ministrit përgjegjës për fushën përkatëse, sipas rastit, përcakton me udhëzim rregullat për klasifikimin dhe vlerësimin e aktiveve afatgjata, kufijtë për përcaktimin e përqindjeve ose shumave të amortizimit, si dhe metodat e rivlerësimit dhe zhvlerësimit të tyre.

[bookmark: _Toc212977544]Neni 14
Njohja e të ardhurave dhe shpenzimeve
1. Të ardhurat njihen kur plotësohen kushtet e mëposhtme:
a) njësia ka marrë kontrollin mbi një burim që përmbush përkufizimin e një aktivi;
b) është e mundur që do të ndodhin përfitime ekonomike ose shërbime potenciale që rrjedhin nga burimi i marrë; 
c) burimi ka një vlerë që mund të matet në mënyrë të besueshme.  
2. Të ardhurat maten, në parim, me vlerën nominale të aktiveve të marra ose që priten të merren dhe mund të jenë me natyrë monetare ose jo-monetare, në përputhje me parimet e matjes.
3. Shpenzimet njihen kur:
a) njësia humbet kontrollin mbi një burim që përmbush përkufizimin e një aktivi; ose
b) lind një detyrim që përmbush përkufizimin e një detyrimi;
Në të dyja rastet, është e mundur që të ketë një fluks dalës të burimeve me përfitime ekonomike ose shërbime potenciale dhe shuma mund të matet në mënyrë të besueshme.
4. Të ardhurat dhe shpenzimet regjistrohen dhe klasifikohen në përputhje me politikat kontabël dhe rregullat e përcaktuara me udhëzim të ministrit përgjegjës për financat. 

[bookmark: _Toc212977545]Neni 15
Inventarizimi i aktiveve dhe detyrimeve
1. Çdo njësi raportuese harton dhe mirëmban një regjistër të plotë dhe të saktë të aktiveve dhe detyrimeve të saj.
2. Njësitë raportuese janë të detyruara të kryejnë, të paktën një herë gjatë vitit raportues, inventarizimin e aktiveve dhe detyrimeve, për të kontrolluar ekzistencën, vlerësimin dhe përputhjen e tyre me të dhënat kontabël.
3. Diferencat e konstatuara gjatë inventarizimit analizohen, dokumentohen dhe pasqyrohen në regjistrat kontabël dhe në pasqyrat financiare, në përputhje me legjislacionin në fuqi. Procesi i inventarizimit dokumentohet në mënyrë të plotë, të saktë dhe të verifikueshme.
4. Organi drejtues i njësisë raportuese mban përgjegjësi për procedurat e ndjekura për inventarizimin, duke siguruar që elementet e aktiveve dhe detyrimeve të paraqiten me vërtetësi dhe besueshmëri në pasqyrat financiare.
5. Procedurat dhe metodologjia e hollësishme për inventarizimin përcaktohen me udhëzim të ministrit përgjegjës për financat. 

Qëllimi i pasqyrave financiare
1. Pasqyrat financiare hartohen dhe paraqiten në mënyrë të qartë, në përputhje me këtë ligj dhe Rregullat e Kontabilitetit Publik. Ato duhet të paraqesin me vërtetësi dhe besueshmëri pozicionin financiar, performancën financiare, ndryshimet në aktivet neto kapitalin dhe flukset e mjeteve monetare të njësive raportuese të sektorit publik.
2. Pasqyrat financiare, sipas këtij ligji, përfshijnë pasqyrat financiare individuale dhe pasqyrat financiare të konsoliduara të njësive publike.

Përbërësit e pasqyrave financiare
1. Njësitë raportuese përgatisin dhe paraqesin Raporte Financiare me Qëllim të Përgjithshëm (RFQP), të cilat përmbajnë, si minimum:
a) Pasqyrën e pozicionit financiar;
b) Pasqyrën e performancës financiare;
c) Pasqyrën e ndryshimeve në kapitalin neto;
ç) Pasqyrën e flukseve monetare;
d) Pasqyrën e krahasimit buxhetor, kur është e zbatueshme;
dh) Shënimet shpjeguese, përfshirë përmbledhjen e politikave kontabël dhe informacione të tjera sqaruese.
2. Ministri përgjegjës për financat, me udhëzim përcakton:
a) formatin dhe përmbajtjen e detajuar të pasqyrave financiare;
b) raportet financiare shtesë që duhet të paraqiten nga kategori të caktuara të njësive raportuese;
c) kategoritë e njësive raportuese që mund të përjashtohen nga përgatitja e pasqyrave financiare, në përputhje me kriteret e përcaktuara në pikën 3 të këtij neni. 
3. Njësitë e kontrolluara mund të përjashtohen nga raportimi financiar vetëm kur plotësojnë të paktën një nga kriteret e mëposhtme:
a) janë njësi të vogla me ndikim të kufizuar në pasqyrën financiare të sektorit publik, sipas pragjeve të përcaktuara për vlerën e aktiveve, të ardhurat vjetore ose numrit të punonjësve;
b) janë struktura të përkohshme, të ngritura për qëllime projektesh specifike, me kohëzgjatje të kufizuar;  
c) financohen dhe menaxhohen tërësisht nga një njësi tjetër raportuese që i përfshin në raportimin financiar të konsoliduar;
ç) ushtrojnë vetëm funksione mbështetëse pa administrim të drejtpërdrejtë të fondeve publike;
d) janë njësi të kontrolluara të nivelit të tretë ose më të ulët. Në këtë rast ato përgatisin vetëm një pasqyrë të shkurtuar të pozicionit financiar, një pasqyrë të performancës për transaksionet buxhetore, një pasqyrë të flukseve monetare të rakorduar me sistemin e thesarit, si dhe shënime shpjeguese të shkurtuara. Pjesa tjetër e operacioneve konsolidohet në njësinë mëmë.
4. Për rastet e parashikuara në pikën 3 të këtij neni, ministrit përgjegjës për financat përcakton me udhëzim rastet, kriteret dhe procedurat kur njësitë e kontrolluara mund të përjashtohen, tërësisht ose pjesërisht, nga detyrimi për raportim financiar. Ministri përgjegjës për financat, sipas rastit, për shkaqe përjashtimore dhe kritere specifike të rregullura në këtë udhëzim, të ndryshme nga parashikimet e pikës 3 të këtij neni, mund të miratojë përjashtimin tërësisht ose pjesërisht nga detyrimi për raportim financiar të njësive të caktuara të kontrolluara. 

Përgatitja dhe miratimi i pasqyrave financiare
1. Pasqyrat financiare përgatiten nga nëpunësi zbatues dhe miratohen nga nëpunësi autorizues i njësisë raportuese.
2. Pasqyrat financiare individuale dorëzohen tek njësia kontrolluese dhe në degët respektive të thesarit. Pasqyrat financiare të konsoliduara dorëzohen në ministrinë përgjegjëse për financat brenda afateve të përcaktuara në nenin 20 të këtij ligji.

Publikimi i pasqyrave financiare
1. Pas miratimit, çdo njësi raportuese publikon pasqyrat financiare vjetore individuale dhe/ose të konsoliduara të shoqëruara, sipas rastit, me raportin e auditimit përkatës.
2. Publikimi bëhet në faqen zyrtare të njësisë raportuese, jo më vonë se 6 muaj nga data e raportimit.
3. Ministri përgjegjës për financat përcakton me udhëzim kriteret dhe afatet për mënyrën e publikimit te pasqyrave financiare vjetore dhe dokumentet shoqëruese.

Konsolidimi i pasqyrave financiare
1. Konsolidimi i pasqyrave financiare është përgatitja e një seti të vetëm pasqyrash financiare që paraqet, si një njësi e vetme, operacionet, aktivet, detyrimet, të ardhurat dhe shpenzimet e njësive raportuese të sektorit publik që përfshihen brenda fushës së konsolidimit.
2. Pasqyrat financiare të konsoliduara të një njësie publike përfshijnë:
a) organin qendror të njësisë, i konsideruar si njësi kontrolluese;
b) të gjitha njësitë e kontrolluara nga njësia raportuese konsoliduese, pavarësisht formës së tyre juridike, sipas përkufizimit të dhënë në nenin 4 pika 8 të këtij ligji dhe kritereve të kontrollit të përcaktuara me udhëzim të ministrit përgjegjës për financat.
3. Një njësi publike mund të ketë dy nivele konsolidimi të pasqyrave financiare, kur ekzistojnë disa nivele të njësive të kontrolluara. 
4. Pasqyrat financiare individuale dorëzohen brenda muajit shkurt, ndërsa pasqyrat financiare të konsoliduara dorëzohen brenda datës 30 prill të vitit financiar pasardhës.

Përgatitja e pasqyrave të konsoliduara të qeverisjes qendrore
1. Ministria përgjegjëse për financat përgatit informacionin financiar të konsoliduar të qeverisjes qendrore, në përputhje me Rregullat e Kontabilitetit Publik dhe udhëzimin e ministrit përgjegjës për financat, dhe e paraqet për miratim në Këshillin e Ministrave, brenda datës 30 qershor të vitit pasardhës.
2. Informacioni financiar i konsoliduar i qeverisjes qendrore përfshin:
a) Pasqyrën e pozicionit financiar.
b) Pasqyrën e performancës financiare.
c) Shënime shpjeguese mbi bazat dhe përbërjen e informacionit financiar të konsoliduar.
Informacioni financiar i konsoliduar mund të shoqërohet, sipas rastit, me tregues analitikë dhe tabela përmbledhëse të krahasimit ndër vite.

Procedurat, formati dhe përgjegjësitë për konsolidimin
1. Çdo njësi raportuese dorëzon të dhënat e nevojshme për konsolidim në përputhje me formatin dhe strukturën e përcaktuar me udhëzim të ministrit përgjegjës për financat, duke respektuar planin kontabël të llogarive dhe kërkesat e tjera për raportim financiar.
2. Ministri përgjegjës për financat miraton me udhëzim kuadrin rregullator për konsolidimin e informacionit financiar, i cili përfshin, të paktën:
a) kriteret për përfshirjen ose përjashtimin e njësive në konsolidim, bazuar në parimin e kontrollit;
b) metodat për eliminimin e transaksioneve si dhe llogaritë kontabël respektive, balancat e të cilave duhet të eleminohen ndërmjet njësive të konsoliduara;
c) mënyrën e trajtimit kontabël të pjesëmarrjeve në njësi të përbashkëta apo të lidhura;
ç) rregullat për thjeshtimin e konsolidimit në struktura me disa nivele kontrolli;
d) formatin, përmbajtjen dhe procedurat për realizimin e konsolidimit;
dh) afatet dhe procedurat për përgatitjen, dorëzimin dhe kontrollin e të dhënave.
3. Nëpunësi autorizues i çdo njësie raportuese garanton saktësinë, përputhshmërinë dhe integritetin e informacionit të raportuar për qëllime konsolidimi. Mos përmbushja e këtyre detyrimeve përbën shkelje disiplinore dhe trajtohet në përputhje me legjislacionin në fuqi për nëpunësin civil, legjislacionin për menaxhimin e sistemit buxhetor, si dhe legjislacionin për menaxhimin financiar dhe kontrollin.

Sistemi i kontrollit të brendshëm dhe të jashtëm financiar
1. Çdo njësi raportuese vendos dhe zbaton sisteme të përshtatshme dhe të qëndrueshme të kontrollit të brendshëm financiar, në përputhje me legjislacionin në fuqi, të cilat garantojnë autorizimin, dokumentimin, regjistrimin dhe raportimin e saktë të transaksioneve, si dhe përdorimin efektiv, efikas dhe të ligjshëm të fondeve publike. 
2. Pasqyrat financiare të konsoliduara të përgatitura në përputhje me këtë ligj dhe akteve nënligjore në zbatim të tij, i nënshtrohen auditimit të jashtëm vjetor, ndërsa njësitë raportuese detyrohen të sigurojnë akses të plotë për audituesit në dokumentacionin financiar, sistemet e informacionit dhe personelin përgjegjës, në mbështetje të misionit të auditimit.

Funksionet dhe përgjegjësitë në proceset financiare
1. Funksionet financiare dhe mbajtja e kontabilitetit në njësitë publike ushtrohen në përputhje me këtë ligj, Rregullat e Kontabilitetit Publik dhe legjislacionin në fuqi për menaxhimin financiar dhe kontrollin, duke siguruar përdorimin e ligjshëm, efikas, efektiv dhe të qëndrueshëm të burimeve publike, si dhe paraqitjen me besnikëri të informacionit financiar.
2. Nëpunësi autorizues, në cilësinë e koordinatorit të menaxhimit financiar dhe kontrollit, është përgjegjës për:
a) miratimin e angazhimeve dhe shpenzimeve buxhetore në përputhje me buxhetin e miratuar dhe legjislacionin në fuqi;
b) krijimin dhe mbikëqyrjen e funksionimit të një sistemi efektiv te kontabilitetit dhe të raportimit financiar në njësinë publike dhe në njësitë e kontrolluara;
c) sigurimin e ndarjes së përshtatshme të detyrave dhe burimeve njerëzore në funksion të kontrollit të brendshëm financiar dhe integritetit të procesit për mbajtjen e kontabilitetit;
ç) vendosjen e masave për mbrojtjen e aktiveve dhe dokumentacionit financiar nga humbja, vjedhja, keqpërdorimi ose përdorimi i paautorizuar;
d) njoftimin në kohë të sistemit të thesarit për çdo njësi të re të përfshirë në njësinë që kontrollon, duke bashkëlidhur aktin e themelimit;
dh) nënshkrimin e pasqyrave financiare te cilat duhet të jenë të plota dhe të përfshijnë të gjitha njësitë e kontrolluara, duke pasqyruar me besnikëri pozicionin financiar dhe rezultatet e njësisë publike.
3. Nëpunësi zbatues është përgjegjës për:
a) mbajtjen e sistemit të kontabilitetit, raportimit për vendimmarrjen, në funksion të realizimit të objektivave, kontabilizimin e plotë, të saktë dhe në kohë të të gjitha transaksioneve financiare, referuar Rregullave të Kontabilitetit Publik.
b) dokumentimin e të gjitha transaksioneve financiare dhe të tjera si dhe garantimin e gjurmës së auditimit për të gjitha proçeset që ndodhin në njësinë publike.
c) t’i japë opinion të shkruar nëpunësit autorizues dhe titullarit të njësisë publike lidhur me pajtueshmërinë e klasifikimit të shpenzimeve në projektbuxhet me Rregullat e Kontabilitetit Publik, përpara miratimit të tij.
ç) zbatimin e procedurave kontabël në mënyrë që të sigurohet ndarja e përshtatshme e detyrave dhe kontrolli i brendshëm për funksionin e kontabilitetit;
d) mbështetjen dhe mbikëqyrjen e personelit financiar në njësitë e kontrolluara;
dh) përgatitjen dhe nënshkrimin e pasqyrave financiare të njësisë publike ose të grupit, sipas rastit, duke garantuar përputhshmërinë me këtë ligj dhe Rregullave të Kontabilitetit Publik.

Përgjegjësitë e njësisë raportuese
1. Njësia raportuese është përgjegjëse për:
a) mbajtjen e llogarive kontabël sipas parimeve dhe metodave të përcaktuara në këtë ligj;
b) përgatitjen me saktësi, në kohë dhe në formatin e kërkuar të pasqyrave financiare;
c) dorëzimin e pasqyrave financiare dhe informacionit plotësues pranë ministrisë përgjegjëse për financat brenda afateve të përcaktuara në këtë ligj;
ç) bashkëpunimin e plotë me autoritetet përgjegjëse për konsolidimin e pasqyrave financiare;
d) ruajtjen dhe arkivimin e dokumentacionit justifikues dhe kontabël, sipas kërkesave ligjore.
2. Njësitë e sektorit publik që kanë njësi varësie ose njësi të kontrolluara janë përgjegjëse për mbledhjen, verifikimin dhe konsolidimin e informacionit financiar të këtyre njësive dhe përfshirjen e tij në raportimet e tyre, në përputhje me kërkesat e këtij ligji dhe aktet nënligjore në zbatim të tij.
[bookmark: _Toc212977560]Neni 26
Ndarja e detyrave dhe kontrolli i brendshëm në funksionet financiare dhe kontabilitetit

1. Njësia raportuese organizon funksionet financiare dhe të kontabilitetit  duke respektuar parimin e ndarjes së detyrave dhe kontrollit të dyfishtë, në përputhje me legjislacionin për menaxhimin financiar dhe kontrollin. 
2. Organizimi i këtyre funksioneve siguron që asnjë person i vetëm të mos ketë kontroll të plotë mbi një transaksion financiar, duke garantuar ndarje të qartë ndërmjet funksioneve të autorizimit, ekzekutimit, kontabilizimit dhe raportimit.
3. Njësitë kontrolluese duhet të ushtrojnë funksion mbikëqyrës ndaj të gjitha njësive të kontrolluara lidhur me administrimin e rrezikut, monitorimin e pajtueshmërisë dhe përgatitjes së pasqyrave financiare individuale.

Roli i ministrisë përgjegjëse për financat

1. Ministria përgjegjëse për financat është autoriteti kompetent për hartimin, zbatimin dhe mbikëqyrjen e politikave të kontabilitetit publik.
2. Në ushtrimin e këtij funksioni, ministria përgjegjëse për financat ka këto kompetenca kryesore:
a) miraton dhe publikon Rregullat e Kontabilitetit Publik, si dhe udhëzimet metodologjike në zbatim të këtij ligji.  
b) administron, përditëson dhe publikon Planin e Llogarive të Kontabilitetit Publik;
c) siguron strukturën dhe përmbajtjen e unifikuar të pasqyrave financiare, për të mundësuar krahasueshmërinë, verifikueshmërinë dhe konsolidimin në të gjithë sektorin publik;
ç) organizon asistencën teknike dhe programet e trajnimit për stafin financiar dhe kontabël të njësive publike;
3. Ministria përgjegjëse për financat ka përgjegjësinë për zhvillimin dhe zbatimin e standardeve të kontabilitetit publik përmes funksioneve të specializuara, si:
a) hartimin, përditësimin dhe interpretimin e Rregullave të Kontabilitetit Publik, referuar Standarteve Nderkombetare te Kontabilitetit Publik.
b) përgatitjen dhe përditësimin e udhëzimeve metodologjike për zbatimin e Rregullave të Kontabilitetit Publik për përgatitjen e pasqyrave financiare;
c) identifikimin e nevojave për zhvillim profesional, si dhe ofrimin e trajnimeve të vazhdueshme dhe ndihmës teknike për kontabilistët e njësive publike dhe të sistemit të thesarit;
ç) mbikëqyrjen e përputhshmërisë së praktikave kontabël me kërkesat e këtij ligji dhe propozimin e masave për përmirësim ose korrigjim pranë ministrit përgjegjës për financat.
4. Ministria përgjegjëse për financat mbështet zbatimin e kontabilitetit publik përmes funksioneve, si më poshtë:
a) krijon dhe mirëmban regjistrin e njësive publike subjekt konsolidimi, sipas kërkesave të nenit 20 të këtij ligji; 
b) administrimin funksional të Sistemit Informatik Financiar të Qeverisë (SIFQ);   
c) menaxhon likuiditetet, ekzekuton pagesat dhe arkëtimet në emër të njësive publike, si dhe kontrollon e angazhimet dhe kontrollet paraprake të pagesave; 
ç) siguron raportime periodike dhe vjetore për njësitë që operojnë përmes sistemit të thesarit;
d) ofron asistencë në nivel vendor nëpërmjet zyrave të thesarit;  
dh) ofron shërbime shtesë të kontabilitetit, për transaksionet financiare të përcaktuara me udhëzim të ministrit përgjegjës për financat mbi proceset e punës lidhur me regjistrimin në kontabilitet dhe përgatitjen e pasqyrave financiare, për njësitë që nuk kanë akses të drejtpërdrejtë në SIFQ;
e) kryen kontrollin formal të cilësisë së pasqyrave financiare të paraqitura nga njësitë publike që operojnë nëpërmjet sistemit të thesarit, me fokus në pajtueshmërinë  e llogarive dhe në konsistencën ndërkohore për qëllime konsolidimi;
ë) mbështet procesin e konsolidimit të pasqyrave financiare të sektorit publik.

Komiteti Këshillues për Kontabilitetin dhe Raportimin Financiar në Sektorin Publik
1. Pranë ministrisë përgjegjëse për financat krijohet Komiteti Këshillimor për Kontabilitetin dhe Raportimin Financiar në Sektorin Publik (në vijim Komiteti), si një organ teknik ndërinstitucional me funksion këshillimor për çështjet që lidhen me zhvillimin, përditësimin dhe mbikëqyrjen e politikave të kontabilitetit dhe raportimit financiar në sektorin publik.
2. Komiteti ka për qëllim të sigurojë përputhshmëri me rregullat dhe standardet e kontabilitetit në sektorin publik, të promovojë përmirësimin e praktikave kombëtare, si dhe të nxisë harmonizimin me parimet e qeverisjes së mirë financiare.
3. Komiteti ushtron këto funksione:
a) jep mendime dhe rekomandime mbi Rregullat e Kontabilitetit Publik dhe udhëzimet zbatuese të tyre, referuar në udhëzimet e Federatës Ndërkombëtare të Kontabilistëve (IFAC) dhe Bordit të Standardeve Ndërkombëtare të Kontabilitetit të Sektorit Publik (IPSASB);
b) shqyrton dhe propozon masa për përmirësimin e sistemit të kontabilitetit, konsolidimit dhe raportimit financiar në sektorin publik;
c) identifikon problematika sistemike që lidhen me zbatimin e Rregullave të Kontabilitetit Publik dhe sugjeron masa korrigjuese;
ç) jep mendime mbi projekt-aketet ligjore dhe nënligjore që prekin fushën e  kontabilitetit dhe raportimin financiar në sektorin publik;
d) raporton një herë në vit ministrisë përgjegjëse për financat mbi zbatimin e politikave të kontabilitetit publik dhe sfidat përkatëse.
4. Komiteti përbëhet nga 7 anëtarë, të emëruar nga ministri përgjegjës për financat për një mandat katër vjeçar, me të drejtë riemërimi, i kryesuar nga një prej përfaqësuesve të ministrisë përgjegjëse për financat, me përbërje si më poshtë:
b) 5 anëtarë nga ministria përgjegjëse për financat, përkatësisht nëpunësi i parë autorizues, nga struktura e lidhur me metodologjinë dhe implementimin e raportimit financiar, me menaxhimin e buxhetit, me menaxhimin e të ardhurave dhe me kontrollin e brendshëm financiar; 
c) 1 anëtar, ekspert nga fusha e kontabilitetit, akademik ose profesionist me përvojë;
ç) 1 anëtar i propozuar nga Këshilli Kombëtar i Kontabilitetit;
5. Në mbledhjet e komitetit mund të thirren pa të drejtë vote edhe përfaqësues nga njësitë e qeverisjes së përgjithshme dhe sipas rastit, ekspertë të fushës.
6. Sekretariati teknik i Komitetit është struktura përgjegjëse për metodologjinë e kontabilitetit publik në ministrinë përgjegjëse për financat.
7. Komiteti mblidhet jo më pak se 3 herë në vit, me thirrje të kryetarit ose me kërkesë të ministrit përgjegjës për financat. Vendimet merren me shumicë të thjeshtë të anëtarëve të pranishëm. Në rast barazie votash, vendos vota e kryetarit.
8. Rregullorja e brendshme e Komitetit, përfshirë procedurat e funksionimit dhe organizimit dhe miratohet me urdhër të ministrit përgjegjës për financat.
9.  Shpenzimet për funksionimin e Komitetit mbulohen nga buxheti i ministrisë përgjegjëse për financat. Anëtarëve të jashtëm u rimbursohen shpenzimet në përputhje me legjislacionin në fuqi.

Mbikëqyrja institucionale
Ministria përgjegjëse për financat është institucioni përgjegjës për mbikëqyrjen e zbatimit të këtij ligji dhe të akteve nënligjore të nxjerra në zbatim të tij. Ajo siguron përputhjen e praktikave kontabël të njësive publike me Rregullat e Kontabilitetit Publik.

Shkeljet dhe masat përkatëse
1. Mosrespektimi i dispozitave të këtij ligji, ose i akteve nënligjore të nxjerra për zbatimin e tij, përbën shkelje që mund të sjellë përgjegjësi institucionale dhe /ose individuale, në përputhje me shkallën e cënimit dhe pasojave të shkaktuara.
2. Përgjegjës për shkeljet mund të jenë nëpunësit civilë dhe punonjësit e tjerë të përfshirë në menaxhimin, regjistrimin ose raportimin financiar, përfshirë nëpunësin autorizues dhe nëpunësin zbatues, kur me veprime ose mosveprime cenojnë integritetin e informacionit financiar ose zbatimin e ligjit.
3. Çdo shkelje e detyrimeve të përcaktuara në këtë ligj, kur nuk përbën vepër penale, përbën kundërvajtje administrative dhe dënohet me gjobë, si më poshtë:
a) kur organi drejtues i njësisë raportuese nuk ndjek procedurat përkatëse të procesit të inventarizimit, sipas nenit 15 të këtij ligji, nëpunësi i parë autorizues merr masë administrative,  ose me gjobë në masën 1-3 paga mujore.  
b) kur nëpunësi zbatues i njësisë së qeverisjes së përgjithshme kryen regjistrime në kontabilitet, pa dokumentacionin ligjor justifikues për ngjarjet dhe transaksionet ekonomike, sipas nenit 7 të këtij ligji, nëpunësi i parë autorizues merr masë administrative ose me gjobë në masën 1-3 paga mujore.
c) kur nëpunësi autorizues dhe/ose nëpunësi zbatues i njësisë së sektorit publik nuk përmbushin detyrimet për përgatitjen, miratimin, dorëzimin dhe publikimin e pasqyrave financiare individuale dhe të konsoliduara, sipas nenit 18, 19 dhe 20 të këtij ligji, nëpunësi i parë autorizues merr  me masë administrative ose me gjobë në masën 1-3 paga mujore.  

4. Masat merren në funksion të natyrës së shkeljes, nivelit të përgjegjësisë, përsëritjes dhe dëmit të shkaktuar, si dhe në përputhje me standardet e një procesi të drejtë administrativ.
5. Kur shkelja përmban elemente të  keqpërdorimit të fondeve publike, raportimit të rremë financiar, fshehjes së detyrimeve ose dëmtimit të aseteve publike, dhe veçanërisht kur kryhet me dashje, shkelja  i referohet organeve kompetente për ndjekje penale, në përputhje me parashikimet e Kodit Penal.
6. Ministria përgjegjëse për financat, përmes strukturave të saj dhe në bashkëpunim me organet e tjera mbikëqyrëse, është e autorizuar të kryejë verifikime të posaçme dhe inspektime pranë njësive publike në rast dyshimi për mospërputhje me kërkesat e këtij ligji. Bazuar në rezultatet e këtyre veprimeve, mund të:
a) propozojë masa disiplinore ose administrative;
b) rekomandojë rregullime organizative apo përmirësim të procedurave;
c) kërkojë rishikim të pasqyrave ose praktikave kontabël të njësisë përkatëse.
7. Njësia e auditimit të brendshëm, kur është e organizuar  sipas ligjit për auditimin e brendshëm, kryen vlerësimin e pavarur të funksionimit të sistemit të kontrollit të brendshëm financiar, përfshirë funksionet e kontabilitetit dhe raportimit, dhe referon rastet me rrezik të lartë apo me devijime të përsëritura pranë drejtuesit të institucionit dhe strukturës mbikëqyrëse për masat përkatëse.

Aktet nënligjore

1. Ngarkohet Këshilli i Ministrave që brenda 12 muaj nga hyrja në fuqi e këtij ligji, të miratojë vendimin e parashikuar në pikën 2 të nenit 32, të këtij ligji. 
2. Ngarkohet ministri përgjegjës për financat që brenda 12 muajve nga hyrja në fuqi e këtij ligji të nxjerrë aktet nënligjore në zbatim të pikës 5 të nenit 7, të pikës 2 të nenit 8, të pikës 1 dhe 3 të nenit 9, të pikës 2 të nenit 11, pikës 4 të nenit 14, të pikës 5 të nenit 15, të pikës 2 të nenit 17, pikës 3 të nenit 19, të pikë 2 të nenit 20, të pikës 1 dhe 2 të nenit 22, të këtij ligji. 
3. Ngarkohet ministri përgjegjës për financat që brenda 12 muajve nga hyrja në fuqi e këtij ligji të nxjerrë urdhrin në zbatim të pikës 8 të nenit 28 të këtij ligji. 

Dispozitat kalimtare

1. Dispozitat e këtij ligji për raportimin financiar mbi bazën e të drejtave dhe detyrimeve të konstatuara zbatohen në mënyrë të fazuar, brenda një periudhe tranzitore që nuk mund të zgjasë më shumë se 3 vite nga hyrja në fuqi e këtij ligji.

2. Këshilli i Ministrave, në zbatim të pikës 1 të këtij neni, miraton Planin Kombëtar të Tranzicionit të Kontabilitetit të Sektorit Publik drejt Kontabilitetit me Baza të Drejtash dhe Detyrimesh të Konstatuara, duke përcaktuar fazat e zbatimit, raportimit, afatet dhe fazimin sipas niveleve të qeverisjes dhe kategorive të njësive publike. Në kuadër të këtij plani: 
a) Lejohet përdorimi i përkohshëm i kontabilitetit me bazë monetare, për elemente të caktuara, sipas përcaktimeve të ministrisë përgjegjëse për financat.
b) Kryhet identifikimi, vlerësimi dhe regjistrimi fillestar i aktiveve, detyrimeve të mundshme dhe angazhimeve të tjera që nuk janë të përfshira ende në sistemin ekzistues kontabël.
c) Realizohet trajnimi i personelit të financës, si dhe përshtatja e sistemeve të informacionit që disponojnë njësitë publike për të mundësuar regjistrimet kontabël me bazë rritëse.
3. Gjatë periudhës kalimtare njësitë publike raportojnë periodikisht progresin e zbatimit të këtij ligji pranë ministrisë përgjegjëse për financat.

Hyrja në fuqi dhe shfuqizime
1. Ky ligj hyn në fuqi 12 muaj pas botimit në Fletoren Zyrtare.
2. Me hyrjen në fuqi të këtij ligji, shfuqizohen të gjitha aktet nënligjore dhe çdo dispozitë tjetër ligjore që bie në kundërshtim me këtë ligj.
3. Aktet nënligjore ekzistuese që rregullojnë fushën e kontabilitetit publik, për aq sa nuk bien në kundërshtim me këtë ligj, vazhdojnë të zbatohen deri në miratimin e akteve të reja nënligjore në zbatim të këtij ligji.

